
Isertuussanik kalerriisartut pillugit inatsisissamik kalerriisartunik illersuisussamik Naalak-

kersuisut piareersaallutillu siunnersuuteqarnissaannik, suliassallu tamatuma aalajangiiffigi-

sassatut siunnersuut manna akuersissutigineqarniariarpat aallartinneqarnissaanik, 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Asii Chemnitz Narup, Inuit Ataqatigiit) 

 

Siullermeerinninneq: 

Naleqqamiit Inatsisartunut ilaasortaq Asii Chemnitz Narup, Inuit Ataqatigiit, qutsaviginiarparput 

siunnersuutaanut. 

 

Nunarput isorartoqaaq. Europamut sanilliussigaangatta Spaniap kujasissortaaniit Norge angullugu 

isorartussusaa taakkartorneqartarpoq. 

 

Inoqqortussuserpulli allarujuuvoq. Europami illoqarfiit mikinerit 56.000-inik innuttaqarnerat 

sanilliunneqartarpoq, nunatsinni najugaqartut tamaasa amerlassusaanut. 

 

Sanilliussinerlu taanna aamma naleqqutinngilaq. Nunatsinni illoqarfiit nunaqarfiillu imminnut 

avinngarusimallutillusooq inissisimapput. 10-t ataallugit najugaqartut, 19.000 sumiiffimmi 

ataatsimi najugaqartut tikillugit nikingaqaat atugassarititaat. 

 

Ullumikkut siunnersuutip qitia, tassaavoq eqqunngitsumik ingerlatsisoqartillugu, illersugaasumik 

oqaatilliisinnaaneq. Siunnersuutillu anguniarlugit EU-mi inatsisaasut malillugit nunatsinnut 

eqqussisoqarnissaq. Allaalluunnimmi qallunaat datatilsyniat nunatsinnut oqartussaanissaat. 

 

 

 



  
 

   
 

 

Naleqqami nunatsinnut pissutsinut naleqquttumik, asuli allaffissorniaanarnani, Danmarkimut 

pituttuiniarnersuaq pisariaqannginnera qitiutipparput suliatsinni. Siunnersuuteqartullu anguniagaa 

paasilluarlugu. Taamaammat Naleqqami neriuppugut ataatsimiititaliami periarfissat suut 

aallaaviusinnaasut misissorluarneqarnissaat. 

 

EU-mi inatsit allaffissornerujussuarmik kinguneqassasoq pitsaanerpaava nunatsinnut 

atuutsilernissaa? Anguniakkani, unnerluussisoq illersornissaa, tamakkiisumik angusinnaavaa? 

 

Naleqqami qularivarput. Nunaqarfiit illoqarfiillu assingiinnginnerujussuat, inuillu imminnut 

qanittarsinnaanerata ajornakusoortippaa inatsit nunatsinni atuutilernerinnaatigut aaqqiiviginissaa 

ajornartorsiutaasinnaasup. 

 

Qanoq partiit allat tamanna aamma takorloorneraat qilanaarivarput tusaanissaa, Naleqqamiit 

peqataassaagut nunatsinnut tulluarsakkamik periusissiorsinnaangutta. 

 

Taamatut oqaasertalerlugu ataatsimiititaliamut susassaqartumut ingerlateqqipparput. 

  


